
რეზონანსი

"ლოგიკური იქნება, თუ ამ გადადგომას ვადამდელი არჩევნები მოჰყვება" (რეზონანსი)

ავტ. ეკატერინე ბასილაია

სტატიაში საუბარია პრემიერ-მინისტრი გიორგი კვირიკაშვილის პოსტიდან გადადგომის ფაქტზე. ჟურნალისტი წერს, რომ უკვე სახელდება მომავალი პრემიერ-მინისტრობის სავარაუდო კანდიდატები - გიორგი გახარია, მამუკა ბახტაძე და მაია ცქიტიშვილი, ხოლო ვინ იქნება მათგან მთავრობის ახალი მეთაური, მაქსიმუმ, 7 დღეში გაირკვევა. 

პოლიტოლოგი ვახტანგ ძაბირაძის თქმით, თუკი ეკონომიკური პოლიტიკის გამო მიდის კვირიკაშვილი, მას უნდა მიჰყვეს დიმიტრი ქუმსიშვილი, რომელიც 2016 წლიდან - ჯერ ფინანსთა მინისტრი, შემდეგ ეკონომიკის მინისტრია. ასევე, ეკონომიკურ გუნდში 2017 წლის ნოემბრიდან შედის მამუკა ბახტაძე, რომელიც ფინანსთა მინისტრია. ხოლო 2016 წლის ნოემბრიდან 2017 ნოებრამდე ეკონომიკის მინისტრი იყო გიორგი გახარია და მათგან რომელიმეს პრემიერ-მინისტრად დასახელება, ძაბირაძის თვალსაზრისით, გაუგებარიც კი იქნება.
"წესით, კვირიკაშვილს უნდა მიჰყვეს, მაგალითად, ქუმსიშვილი, მაგრამ ივანიშვილის გადაწყვეტილებები პოლიტიკურ ლოგიკაში არ ჯდება. ახლა მთავრობის შეცვლას არ ველოდი და ლოგიკური იქნება, თუ ამ გადადგომას ვადამდელი არჩევნები მოჰყვება, სხვა შემთხვევაში ამ ცვლილებას არანაირი აზრი არ აქვს", - აცხადებს ძაბირაძე.
პოლიტოლოგი გია ხუხაშვილი მიიჩნევს, რომ ქუმსიშვილი, ძალიან დიდი ხანია, ეკონომიკურ გუნდშია და ის უნდა მიჰყვეს კვირიკაშვილს, მაგრამ არ ფიქრობს, რომ პოლიტიკური პასუხისმგებლობა უნდა დაეკისროს მამუკა ბახტაძეს ან გიორგი გახარიას. ამდენად, მათ შესაძლო გაპრემიერებას ლოგიკურად თვლის. 
ხუხაშვილს პერსონალიებზე საუბარი არ სურს, რადგან მნიშვნელოვნად მიაჩნია მართვის ალგორითმის შეცვლა. 
ექსპერტის მოსაზრებით, კვირიკაშვილის გადაყენების მთავარი მიზეზი არის ის, რომ იგი ლიდერი არ არის, მართვის უნარი არ აქვს და ვერ პასუხობს იმ გამოწვევებს, რის წინაშეც ქვეყანა დგას.
ხუხაშვილი დასძენს, რომ ყველა ივანიშვილისკენ კი არ უნდა იშვერდეს ხელს, არამედ მთავრობა უნდა იყოს ფუნქციონალური და თავად აგებდეს პასუხს საკუთარ გადაწყვეტილებებზე, ერთიანი გაწერილი გეგმის ფარგლებში.
სტატიის ავტორი წერს, რომ მას შემდეგ, რაც კვირიკაშვილის კრიტიკას მწვანე შუქი აენთო, მისი გადადგომის მოლოდინი რეალური გახდა. „მან ზუსტად 2 თვის წინ თქვა, რომ მისი წასვლის ტაიმერი წლები არ დარეკავდა და კანცელარიის მე-11 სართულს სულ ტყუილად დასტრიალებდნენ ვიღაც-ვიღაცები ყვავ-ყორნებივით, მაგრამ ამ დაქადნებიდან 2 თვის შემდეგ ტაიმერმა დარეკა და მას თანამდებობიდან წასვლა მაინც მოუწია.“ - დასძენს სტატიის ავტორი. 

"ივანიშვილის გადაწყვეტილებები პოლიტიკურ ლოგიკაში არ ჯდება - როგორც ჩანს, მილიარდერებს თავიანთი ლოგიკა აქვთ" / ვახტანგ ძაბირაძე მიიჩნევს, რომ ლოგიკურია, ვადამდელი არჩევნები ჩატარდეს (რეზონანსი)

ავტ. ეკატერინე ბასილაია

ინტერვიუ ვახტანგ ძაბირაძესთან.

 პოლიტოლოგი ვახტანგ ძაბირაძე გამოცემასთან გიორგი კვირიკაშვილის გადადგომის მიზეზებზე მსჯელობს. ის მთავრობის გადაყენების ვერავითარ მოტივს ვერ ხედავს, ფიქრობს, რომ პრემიერის თანამდებობიდან წასვლის გადაწყვეტილება 12 ივნისს გამართულ პარტიულ სხდომაზე არ მიუღიათ და ისევ ივანიშვილმა გადადგა ეს ნაბიჯი. მისივე თქმით, კვირიკაშვილის პოსტიდან წასვლა ლოგიკური მხოლოდ იმ შემთხვევაში იქნება, თუკი ვადამდელი საპარლამენტო არჩევნები ჩატარდება.
„ახლა გადადგებოდა კვირიკაშვილი თუ ერთი თვის შემდეგ, კაციშვილი ვერ მეტყვის, რომ კატასტროფა იქნებოდა. ეს აქციები მინელდა და ჩაცხრა. მისი გადადგომა ამ პროტესტის მუხტს ხომ უფრო განაახლებს და რა მოგება აქვს აქედან "ქართულ ოცნებას", ლოგიკას ვერ ვხედავ. ეს პოლიტიკურად და პიარის თვალსაზრისითაც წამგებიანია.“ - ამბობს ექსპერტი. 

ძაბირაძის შეფასებით, წესით, კვირიკაშვილთან ერთად უნდა გადადგნენ ეკონომიკური გუნდის მინისტრებიც, მაგრამ ბიძინა ივანიშვილის გადაწყვეტილებები პოლიტიკურ ლოგიკაში არ ჯდება და ეჭვობს, რომ „მილიარდერებს თავიანთი ლოგიკა აქვთ“.
რესპონდენტის მოსაზრებით, არ არის გამორიცხული, პრემიერ-მინისტრის თანამდებობაზე გიორგი გახარია, მაია  ცქიტიშვილი ან მამუკა ბახტაძე დაინიშნოს.
"გახარია , ბახტაძე, თუ ცქიტიშვილი..." / ვინ იქნებიან საქართველოს ახალი პრემიერი და მისი გუნდი (რეზონანსი)

ავტ. ია აბულაშვილი

სტატიის თანახმად, ახალი პრემიერ-მინისტრის ვინაობას საპარლამენტო უმრავლესობა რამდენიმე დღეში დაასახელებს, კანდიდატებად კი განიხილებიან შს მინისტრი გიორგი გახარია, ინფრასტრუქტურის მინისტრი მაია ცქიტიშვილი და ფინანსთა მინისტრი მამუკა ბახტაძე.

პოლიტოლოგ სოსო ცინცაძის თქმით, საკადრო ცვლილება გარდაუვალი იყო, ახლა კი ყველაფერი დამოკიდებულია სელექციაზე.
„ივანიშვილმა ყველაზე უკეთ იცის, რომ გამოსაშვები ორთქლის გამოშვება აუცილებელია, თანაც მმართველი პარტიისა და მისი ლიდერის პირადი პრესტიჟის ბარომეტრად იქცა მოსახლეობის მძიმე ყოფის შედარებით გაუმჯობესების საკითხი, რასაც ცვლილება და რეფორმები სჭირდება.“ - განაცხადა "რეზონანსთან" ცინცაძემ.

ექსპერტი ვახტანგ მაისაია ფიქრობს, რომ მოდის ახალი სამთავრობო გუნდი, რომელსაც, სავარაუდოდ, გიორგი გახარია უხელმძღვანელებს. მისი შეფასებით, გახარიამ შეძლო პირველივე საპროტესტო ტალღის, ანუ კრიზისული სიტუაციის განმუხტვა, რომელიც სამოქალაქო დაპირისპირებამდე შეიძლება მისულიყო. მას ასევე შეუძლია აზრის ცივილურად ჩამოყალიბება და გარკვეული ძალების მართვა, რაც უკვე დადასტურებულია. 
„მან შემოიღო მართვის ახალი სტილი, მეტი ტრანსფარანტულობითა და ნაკლები ბიუროკრატიული გადაწყვეტილებით და აშკრად ჩანს, რომ გადაწყვეტილებას იღებს ეფექტურად და ოპტიმისტურად, რაც "ოცნების" გუნდის ჩავარდნა იყო ყოველთვის. გიორგი გახარიას გუნდი, სადაც შეიძლება ვიხილოთ კახი კახიშვილი, მაია ცქიტიშვილი და სხვა პროფესიონალი კადრები, იქნება ძალიან წარმატებული გუნდი საქართველოს უახლოეს ისტორიაში", - განაცხადა ვახტანგ მაისაიამ.

"საზოგადოება ჩვენ მიერ ჩატარებულ არც გამოძიებას და არც აღარაფერს ენდობა" / დავით ჭიჭინაძეს მიაჩნია, რომ მთავრობა გამოწვევებს ვერ პასუხობს და მან ამაზე პასუხისმგებლობა უნდა აიღოს (რეზონანსი)

ავტ. ელზა პაპოშვილი

ინტერვიუ დავით ჭიჭინაძესთან.

მმართველი გუნდის წევრი დავით ჭიჭინაძე "რეზონანსთან" საუბრისას ამბობს, რომ ქვეყანაში საკმაოდ მძიმე მდგომარეობაა და საზოგადოების დაკვეთაა, რომ მთავრობა გადადგეს. მისი თქმით, თანაგუნდელებისგან განსხვავებით, მას ამის აღიარება არ უჭირს და ქვეყანაში შექმნილი პრობლემების გამო პასუხისმგებლობას მთავრობას აკისრებს.
დეპუტატის აზრით, მმართველმა გუნდმა საზოგადოებას ის დაპირებები ვერ შეუსრულა, რასაც ხელისუფლებაში მოსვლამდე ჰპირდებოდა, ამიტომ სახლში წასვლის დროა. ის თვლის, რომ ქვეყანაში სიტუაცია თუ არ გამოსწორდა, მაშინ მანდატების დატოვება თავად პარლამენტარებსაც მოუწევთ და ვადამდელი საპარლამენტო არჩევნების დანიშვნასაც არ გამორიცხავს.
„ფაქტია, მთავრობა ამ გამოწვევებს ვერ პასუხობს და მან ამაზე პასუხისმგებლობა უნდა აიღოს. ყველაზე შეურაცხმყოფელი ის არის, რომ ჩვენმა ხელისუფლებამ სამართლიანობის აღდგენის კუთხით ვერაფერი შეძლო და ამის მოგვარება იმ ხალხს დაავალა, რომლებიც აქამდე გასამართლებულები უნდა იყვნენ. საზოგადოება ჩვენ მიერ ჩატარებულ არც გამოძიებას და არც აღარაფერს ენდობა. ამიტომაც ვამბობ, რომ მთავრობა სრულიად შესაცვლელია.“ - ამბობს დეპუტატი. 
მისივე განმარტებით, გუნდი მოვიდა ეკონომიკური მდგომარეობის გაუმჯობესების დაპირებით, თუმცა, ეს ვერ შესრულდა და ბანკები მოსახლეობის გაღატაკების ხარჯზე მდიდრდებიან, რაც უნდა დასრულდეს . 
რაც შეეხება 12 ივნისს „ქართული ოცნების“ ოფისში გამართულ დახურულ შეხვედრას, ჭიჭინაძის განმარტებით, მან პრველად ნახა ბიძინა ივანიშვილი და არ დარჩენია შთაბეჭდილება, რომ ის რაიმეზე გაბრაზებული იყო. ის ადასტურებს, რომ შეხვედრაზე UNICEF-ის მიერ გამოქვეყნებულ კვლევაზე იმსჯელეს.
ჭიჭინაძე ამბობს, რომ თუ მდგომარეობა არ გამოსწორდა, არც ვადამდელი საპარლამენტო არჩევნებია გამორიცხული. 
"უნდა წავიდეს ეკონომიკის მინისტრი, სებ-ის პრეზიდენტი, კონკურენციის სააგენტოს ხელმძღვანელიც" / უმრავლესობაში მიიჩნევენ, რომ მარტო ერთი კაცის გადადგომით საქმეს არ ეშველება  (რეზონანსი)

ავტ. მარი ჩიტაია

სტატიის თანახმად, მართალია, გუშინ ქვეყნის პრემიერ-მინისტრი გიორგი კვირიკაშვილი გადადგა, თუმცა დეპუტატსა და ექსპერტებსაც მიაჩნიათ, რომ მთლიანად მთავრობის ეკონომიკური გუნდი უნდა შეიცვალოს.
დეპუტატ დავით ჭიჭინაძეს მიაჩნია, რომ ეკონომიკური გამოწვევები "ოცნების" გუნდისთვის არის დაუძლეველი და მთავრობის შემადგენლობის გადაყენება სამართლიანია. 
დეპუტატის პოზიციას მხარს უჭერენ ეკონომისტები, რომელთა განცხადებითაც, აუცილებლად უნდა დადგეს იმ პირთა პასუხისმგებლობის საკითხი, რომელთაც ქვეყანა მძიმე მდგომარეობაში ჩააგდეს.
ყველაზე მწვავე პრობლემა, რომლის გამო დავით ჭიჭინაძე მთავრობას უპირისპირდება, ჭარბვალიანობაა.  როგორც მან "რეზონანსს" განუცხადა, ვალებთან დაკავშირებით პრობლემის გადაწყვეტის გზები არ ჩანს, საიდანაც იწყება კრიზისი, რომელსაც გამოსავალი ძნელად მოეძებნება.
„ჩემთვის მიუღებელია ღონისძიებები, რასაც ატარებს ხელისუფლება ბანკების, ლომბარდებისა და, ზოგადად, სესხების წინააღმდეგ. ცხადია, ეს არ არის საკმარისი, რომ ხალხში ჭარბვალიანობა შემცირდეს და ბანკების თავგასულობა აილაგმოს. მიმაჩნია, რომ ქვეყნის ყველა პრობლემისა და სირთულის თავი და თავი საბანკო სექტორის განუკითხაობაა. მარტო ერთი ადამიანის გადადგომა ვერ უშველის ქვეყანას, მთავრობის შემადგენლობა უნდა გადადგეს", -  აცხადებს დეპუტატი. 

ანალიტიკოს მერაბ ჯანიაშვილის შეფასებით, ბოლო წლების განმავლობაში მძიმე ეკონომიკური მდგომარეობაა, რაზეც პოლიტიკური პასუხისმგებლობა სწორედ მაღალი თანამდებობის პირებმა უნდა აიღონ.
„ვიღაცამ უნდა აიღოს ამ ჩავარდნაზე პოლიტიკური პასუხისმგებლობა. პრემიერ-მინისტრის შემდეგ უნდა გადადგნენ სხვა თანამდებობის პირებიც, პირველ რიგში, ეკონომიკის მინისტრი, ეროვნული ბანკის პრეზიდენტი, კონკურენციის სააგენტოს ხელმძღვანელი და სხვა. ფინანსთა მინისტრი ახალი მოსულია და ამ პასუხისმგებლობას მას ვერ დავაკისრებთ.“ - ამბობს ჯანიაშვილი. 

ექსპერტი ეკონომიკურ საკითხებში დემურ გიორხელიძე მიიჩნევს, რომ მთავრობა სერიოზული პოლიტიკური კრიზისის პირასაა გამოუძიებელი საქმის გამო და ამ თვალსაზრისით ხელისუფლებას პასიურ პოზიციაში ყოფნა კარგ შედეგს ვერ მოუტანს.
„დავით ჭიჭინაძის განცხადებას მრავალი მიზეზი შეიძლება ჰქონდეს, ერთი მხრივ, ყურადღების მიქცევა, მეორე მხრივ კი, ის, რომ ხელისუფლება ძალიან პასიურია, დრო გადის და არანაირ ღონისძიებებს არ ატარებს. ის ერიდება ძალიან სერიოზულ რეორგანიზაციას პროკურატურაში, თუმცა არსებული სახით ამ უწყების შენარჩუნება შეუძლებელია", - აცხადებს ექსპერტი.

"სისტემური ცვლილებაა საჭირო - კოსმეტიკური ცვლილება შექმნილ ვითარებას ვერ გამოასწორებს"  / იგორ კვესელავა მიიჩნევს, რომ ხელისუფლებამ შეიძლება უფრო დიდი საპროტესტო ტალღაც მიიღოს უახლოეს მომავალში (რეზონანსი)

ავტ. ია აბულაშვილი

ინტერვიუ იგორ კვესელავასთან.

პოლიტოლოგი იგორ კვესელავა გამოცემასთან მიმდინარე პოლიტიკურ პროცესებზე საუბრობს. ის ფიქრობს, რომ ვითარება, რომელიც ბოლო დროს შეიქმნა საქართველოში, საჭიროებს უკიდურეს აუცილებლობას - ხელისუფლების შეცვლას. მისივე მოსაზრებით, კოსმეტიკური ცვლილება შექმნილ ვითარებას ვერ გამოასწორებს და სისტემური ცვლილებაა საჭირო.
კვესელავა მიიჩნევს, რომ ახალი მთავრობის დასაკომპლექტებლად საუკეთესო კადრებია სამეცნიერო წრეებში და უმაღლეს სასწავლებლებში და სახელმწიფოს მართვაში ყველა თაობის ადამიანი უნდა იყოს ჩართული. 
რაც შეეხება ბიძინა ივანიშვილის ჩართულობას დაგეგმილ ცვლილებებში, კვესელავას სიტყვებით: „ფაქტია, რომ რადგან ის დაბრუნდა პოლიტიკაში და როგორც თავად ამბობდა, ეს მხოლოდ უკიდურეს შემთხვევაში მოხდებოდა, ბუნებრივია, რომ ამ გუნდთან ერთად იგი ვეღარ გააგრძელებს იმ რეფორმების გატარებას, რომელსაც აპირებს. მინდა, ბიძინა ივანიშვილს ვურჩიო, ხშირად შეხვდეს სამეცნიერო და საექსპერტო წრეებს, ინტელექტუალებს, ახალგაზრდებს. დარწმუნებული ვარ, რომ ნამდვილი პროფესიონალი კადრები სწორედ ამ წრეებშია.“
ექსპერტი დასძენს, რომ ბოლო დროს ქვეყანაში განვითარებული მოვლენები ძალიან კარგად გამოიყენეს ზოგიერთმა პოლიტიკურმა ძალებმა საპროტესტო ტალღის ასაგორებლად და თუ ხელისუფლება კონკრეტულ ცვლილებებს არ განახორციელებს, შეიძლება, უფრო დიდი ტალღაც მიიღოს უახლოეს მომავალში. 

პანკისში მაჩალიკაშვილის მხარდასაჭერი აქციებისთვის ემზადებიან (რეზონანსი)

ავტ. ელზა პაპოშვილი

გამოცემის ინფორმაციით, პანკისში თემირლან მაჩალიკაშვილის მამის, მალხაზ მაჩალიკაშვილის მიერ 15-16 ივნისს დაანონსებული აქციების ჩასატარებლად მზად არიან და ხეობის უხუცესები იზიარებენ მოსაზრებას, რომ თემირლან მაჩალიკაშვილის მკვლელობასთან დაკავშირებით არც ერთ კითხვაზე პასუხი გაცემული არ არის.
ხეობის უხუცესები "რეზონანსთან" საუბარში აღნიშნავენ, რომ მაჩალიკაშვილს ჯერჯერობით მათთან კომუნიკაცია არ ჰქონია, თუმცა, მათი აზრით, აქციების გარდა, შვილმკვდარ მამას სხვა გამოსავალი აღარ დაუტოვეს და ხეობაში მოსახლეობას განცდა აქვს, რომ ისინი ხელისუფლებისგან მიტოვებულები არიან.
როგორც ერთ-ერთი უხუცესი ხასო ხანგოშვილი ამბობს, გულდაწყვეტილია, რომ ტრაგედიიდან ამდენი ხნის განმავლობაში არც ერთ პოლიტიკოსს არ გასჩენია სურვილი, ჩასულიყო ხეობაში და ადგილობრივებს დალაპარაკებოდა. 

უხუცესი ზემილხან წუწაშვილი ამბობს, რომ შვილმკვდარ მამას არავინ ესაუბრება, რაც არსებულ სიტუაციას კიდევ უფრო ძაბავს, პრემიერს კი მაჩალიკაშვილი დაგეგმილი შეხვედრის მონაწილე პირთა სიაშიც კი არ ჰყავდა და რომ არა მედიასთან მისი კრიტიკული განცხადება, შეხვედრას არც აპირებდა. უხუცესის თქმით, ხეობას მაჩალიკაშვილების ოჯახის დახმარება მხოლოდ აქციების გამართვით შეუძლია და ამ გზით ხელისუფლებისა და საზოგადოების ყურადღების მიქცევას შეეცდებიან.
ვინ დაუპირისპირდა გაეროში საქართველოს მიერ ინიცირებულ რეზოლუციას / "ბელარუსი რუსეთის ოფიციალური მოკავშირეა, საქართველოს და სომხეთის ინტერესები განსხვავებულია"  (რეზონანსი)

ავტ. თამარ შუკვანი

სტატიაში საუბარია გაეროს გენერალურ ასამბლეაზე საქართველოს მიერ ინიცირებული რეზოლუციის მიღებაზე "აფხაზეთიდან და ცხინვალის რეგიონიდან - სამხრეთ ოსეთიდან იძულებით გადაადგილებულ პირთა და ლტოლვილთა სტატუსის შესახებ". 
რეზოლუციას 81-მა სახელმწიფომ დაუჭირა მხარი, 16-მა ქვეყანამ კი მის წინააღმდეგ მისცა ხმა, მათ შორის, სომხეთმა და ბელორუსმა.

პოლიტოლოგმა კორნელი კაკაჩიამ "რეზონანსთან“ საუბრისას აღნიშნა, რომ სომხეთს დინამიკა აიძულებს, მხარი დაუჭიროს სულ სხვა პრინციპს, რომელიც ეწინააღმდეგება საქართველოს პოზიციას ტერიტორიულ მთლიანობასთან დაკავშირებით. 
„აქედან გამომდინარე, განსხვავებულია პოლიტიკური ხედვა და ინტერესები. მიუხედავად იმისა, რომ ჩვენ გვაქვს საკმაოდ კარგი ურთიერთობა სომხეთთან, ხშირად ეს არ ვლინდება გაეროს რეზოლუციების დროს.“ - ამბობს რესპონდენტი და აქვე საუბრობს ბელორუსის პოზიციაზეც. მისი თქმით, ამ ქვეყანამ მხარი არ დაუჭირა აფხაზეთისა და სამხრეთ ოსეთის დამოუკიდებლობას მიუხედავად იმისა, რომ რუსეთის მხრიდან დიდი წნეხი იყო.
ამავე საკითხზე "რეზონანსი" "ჯიპას" პროფესორ თორნიკე შარაშენიძეს ესაუბრა, რომელმაც განაცხადა, რომ წლებია უკვე, მსგავს კენჭისყრაზე ბელარუსი და სომხეთი საქართველოს წინააღმდეგ აძლევენ ხმას და ამაში გასაკვირი არაფერია.
მისი თქმით, სომხეთი დიდი პრობლემის წინაშე დგას, რადგან ყარაბაღიდან აზერბაიჯანელები გაძევებულნი არიან და ქართველი ლტოლვილების დაბრუნებას აფხაზეთსა და სამხრეთ ოსეთში მხარს ვერ დაუჭერს.

ექსპორტი მატულობს, მაგრამ შემოსული ფული უკლებლივ უკან მიდის (რეზონანსი)

ავტ. ნათია ლომიძე

სტატიაში ნათქვამია, რომ საქონლით საგარეო ვაჭრობა 24.5 პროცენტით გაიზარდა. მიუხედავად იმისა, რომ ბოლო პერიოდში ექსპორტი მატულობს, ვერ ხერხდება უარყოფითი სავაჭრო სალდოს შემცირება, რისი მიზეზიცაა იმპორტის სწრაფი ზრდა. ქვეყანაში ექსპორტით შემოდინებული ვალუტა იმპორტირებული საქონლის შეძენას ხმარდება და კვლავ უცხოეთში გადის. სპეციალისტები მიიჩნევენ, რომ აუცილებელია ადგილობრივი წარმოების გააქტიურება, რაც იმპორტის მაჩვენებელს შეამცირებს და ექსპორტიდან შემოსულ თანხას უფრო თვალსაჩინოს გახდის.

ექსპორტის პარალელურად იმპორტის ზრდას ფინანსისტი აკაკი ცომაია იმით ხსნის, რომ მოსახლეობას შემოსავალი გაეზარდა და იმპორტირებულ საქონელში ხარჯავენ, თუმცა "რეზონანსთან" საუბრისას იმასაც გაუსვა ხაზი, რომ თუკი გვინდა, ექსპორტი უფრო მაღალ მაჩვენებელზე იყოს და იმპორტი შემცირდეს, საჭიროა ადგილობრივი წარმოების გააქტიურება. თანაც ეს პროცესი ხელოვნური არ უნდა იყოს.

ქვეყანაში იმპორტზე დამოკიდებულებას "ჩაძირვის პოლიტიკა" იწვევს - ასე ფიქრობს ეკონომიკის დოქტორი რატი აბულაძე. მისი თქმით, ქვეყნიდან ადამიანური რესურსის გადინება, იმპორტის ზრდა საზოგადოების დაბალი სოციალური და ეკონომიური მდგომარეობის ბრალია.

მკურნალობა თანდათან შეუძლებელი ხდება / ჯანდაცვა ძალიან გაძვირდა. პაციენტები ამბობენ, რომ ისეთივე მდგომარეობამდე მივიდნენ, როგორც 6 წლის წინ იყვნენ (რეზონანსი)

ავტ. თეონა დევიძე

სტატიაში ნათქვამია, რომ "ქართული ოცნების" ხელისუფლებაში მოსვლის შემდეგ გარკვეული პერიოდის განმავლობაში ჯანდაცვაზე ხელმისაწვდომობა გაიოლდა, თუმცა ლარის დევალვაციასთან ერთად ვითარება მკვეთრად გაუარესდა და დღეს პაციენტები ისევ იმავე მდგომარეობაში არიან, როგორც 6-7 წლის წინ იყვნენ, - მკურნალობა მათთვის თანდათან შეუძლებელი ხდება.
მეცნიერებათა დოქტორი, ჯანდაცვის პოლიტიკისა და მართვის სპეციალისტი სერგო ჩიხლაძე ადასტურებს, რომ წლიდან წლამდე ვითარება ჯანდაცვის სფეროში უარესდება.
„"ასეულობით მილიონი ლარის ხარჯი, რასაც სახელმწიფო ეწევა, წყალში გადაყრილია, რადგან სასურველ შედეგზე ვერ გავდივართ. მონაცემებს თუ გადავხედავთ, ცხადი ხდება, რომ არანაირ პოზიტიურ შედეგამდე არ ვართ მისული და არც სხვადასხვა დაავადების მაჩვენებელია შემცირებული.“ - ამბობს რესპონდენტი. 

სხვაგვარ შეფასებას აძლევენ სახელმწიფო პროგრამას სამედიცინო სფეროში დასაქმებული ადამიანები. როგორც ოჯახის ექიმი ქეთევან კრაწაშვილი ამბობს, 100 მომხმარებლიდან 95 იტყვის, რომ საყოველთაო დაზღვევით კმაყოფილია. მისივე განმარტებით, მედიკამენტები ნამდვილად გაძვირებულია და სამედიცინო მომსახურების ნაკლია ის, რომ ინიშნება გაცილებით მეტი წამალი, ვიდრე საჭიროა, თუმცა, მოსაზრება, რომ ოჯახის ექიმთან ვიზიტი გაძვირდა, სინამდვილეს არ შეეფერება.

ახალი თაობა

„ივანიშვილმა კვირიკაშვილს ბრალდებად რუსთაველზე აქციების უკან დგომა წაუყენა“ / რატომ გადადგა საქართველოს პრემიერ-მინისტრი (ახალი თაობა)

ავტ.  შორენა მარსაგიშვილი
ინტერვიუ გოჩა მირცხულავასთან.

ჟურნალისტი გოჩა მირცხულავა 12 ივნისს „ქართული ოცნების“ ოფისში გამართული დახურული შეხვედრის შესახებ ინფორმაციას ავრცელებს. მისი თქმით, ბიძინა ივანიშვილმა გიორგი კვირიკაშვილი ქვეყნის განადგურებაში და საკუთარ ჯიბეზე ზრუნვაში დაადანაშაულა. მანვე ყოფილ პრემიერს მიმდინარე აქციების მამუკა ხაზარაძესთან ერთად ორგანიზებაში დასდო ბრალი და იქვე შეახსენა, რომ სამი წლის მანძილზე მათ შორის მხოლოდ რამდენიმე სატელეფონო საუბარი შედგა, სხვა დროს, კვირიკაშვილი საკუთარი ნების მიხედვით მოქმედებდა და ქვეყანას კულუარული მითითებების გარეშე მართვდა. 

მირცხულავა ამბობს, რომ გიორგი კვირიკაშვილის გადაყენების საკითხი დღის წესრიგში, რამდენიმე თვეა, დგას, თუმცა, ის პოზიციას შანტაჟით ინარჩუნებდა, მათ შორის, ანაკლიის პორტის პროექტთან დაკავშირებით. მისივე ინფორმაციით, კვირიკაშვილს ჰქონდა თავისი ინტერესები 12-13 მაისს განვითარებულ მოვლენებში, ისევე, როგორც 17 მაისის აქციის დროს და მას სურდა, გაეძლიერებინა საკუთარი თავი. 
ჟურნალისტის განმარტებით, ყოფილი პრემიერი საკუთარმა თანაგუნდელებმა იმდენ ნიუანსში გამოიჭირეს, რომ მასთან თანამშრომლობა აღარავის სურდა. 
რესპონდენტი ფიქრობს, რომ ხორავას ქუჩაზე მოკლული მოზარდის მამას, ზაზა სარალიძეს პრემიერ-მინისტრის გადადგომის მოთხოვნა შს მინისტრის გადაყენებაზე საუბრით სწორედ კვირიკაშვილის მომხრეებმა ჩაანაცვლებინეს. მისივე თქმით, მამუკა ხაზარაძემ ძალიან ბევრი ფული დახარჯა ბოლო დროს გამართულ საპროტესტო აქციებზე.  ის აქვე აღნიშნავს, რომ კვირიკაშვილს მამუკა ბახტაძის და გიორგი გახარიას ჩაძირვის სურვილი ამოძრავებდა. 

მირცხულავას შეფასებით, ბიძინა ივანიშვილმა მიიღო გონივრული გადაწყვეტილება და შესაძლოა, პრემიერ-მინისტრად სულ სხვა კანდიდატურა დაასახელოს, მაგ. მაია ცქიტიშვილი.
ჟურნალისტის ინფორმაციით, მმართველი პარტიის დახურულ შეხვედრაზე გიორგი კვირიკაშილთან ერთან საუბარი შეეხო დიმიტრი ქუმსიშვილსაც, რომელიც ყოფილ პრემიერთან და ზურაბ ალავიძესთან ერთად სხვადასხვა გარიგებებშია შემჩნეული და არ არის გამორიცხული, მათ წინააღმდეგ საქმეც აღიძრას. 
მირცხულავა დასძენს, რომ გიორგი კვირიკაშვილს ჰქონდა შანსი, გამხდარიყო საპრეზიდენტო კანდიდატი, თუმცა, ეს შესაძლებლობა შანტაჟით და ინტრიგებით დაკარგა. 
„შემოდგომაზე ხელისუფლებას ხერხემალში გადავტეხავთ“ / „ივანიშვილი სააკაშვილის მარჯვენა ხელი იყო“ (ახალი თაობა)

ავტ. შორენა მარსაგიშვილი

ინტერვიუ მურმან დუმბაძესთან.

მოძრაობა „ემსახურე საქართველოს“ ლიდერი მურმან დუმბაძე თვლის, რომ პოლიტკოსებისთვის წარსულ საქმიანობას გადამწყვეტი მნიშვნელობა არ აქვს. ასე პასუხობს ის ჟურნალისტის კითხვას იმის თაობაზე, თუ რატომ იდგა ზაზა სარალიძის მხარდამჭერ აქციაზე „ნაციონალური მოძრაობის“ გვერდით. დუმბაძეს მაგალითიც მოჰყვას. - მისი თქმით, ცხრა წლის განმავლობაში ებრძოდა სააკაშვილის რეჟიმს, ამ დროს კი ბიძინა ივანიშვილი მის მხარეს კი არ იყო, არამედ სააკაშვილის მარჯვენა ხელის ფუნქციას ასრულებდა და ეხმარებოდა როგორც იდეოლოგიური, ისე, ფინანსური თვალსაზრისით. 
„მე დღესაც ვარ ოპოზიციურ ველზე. სადაც მიხეილ სააკაშვილის „ნაციონალური მოძრაობაც“ არის. მათ ხელს ვერ ვკრავ და ვერ ვეტყვი, რომ თქვენ ოპოზიციაში ყოფნის უფლება არ გაქვთ.“ -ამბობს რესპონდენტი. 

დუმბაძე მიიჩნევს, რომ ხელისუფლება შესაცვლელია, რადგან მათ არ განახორციელეს დაპირებული სისტემური რეფორმები, არსებული სურათის შეცვლა კი ოპოზიციის ჩარევით შეიძლება. 
მისთვის მიუღებელია ბრალდება „ნაციონალური მოძრაობის“ წევრებთან თანამშრომლობის შესახებ და ხელისუფლებას შეახსენებს, რომ მათ სხვადასხვა თანამდებობებზე ჰყავთ დანიშნული მიხეილ სააკაშვილის რეჟიმის წარმომადგენლები. 
მურმან დუმბაძე დარწმუნებულია, რომ ოპოზიციის გაერთიანების შემთხვევაში, რამდენიმე თვეში, საპრეზიდენტო არჩევნებზე შესაძლებელი გახდება მოქმედი ხელისუფლების მმართველობის დასრულება. 
„ივანიშვილს მთავრობაში კითხვის დამსმელი არ ჰყავს. სიტყვის შემბრუნებელზე არაფერს ვამბობ. სხვათა შორის, მე ვიყავი ერთადერთი „ოცნებიდან“, რომელმაც გაბედა და პარლამნეტში აუმხედრდა ივანიშვილს“. - ამბობს ყოფილი დეპუტატი. 

ჟურნალისტის კითხვაზე, არიან თუ არა „ევროპული საქართველოს“ წარმომადეგნლები კვლავ „ნაციონალური მოძრაობის“ შემადგენელი ნაწილი, დუმბაძე ამბობს, რომ მათ სახელის გადარქმევით პასუხისმგებლობის მოხსნა ვერ შეძლეს. მისივე ინფორმაციით, სააკაშვილის ხელისუფლების შემდეგ ბევრ მის თანაგუნდელზე საქმე აღიძრა, ხოლო ნაწილმა ხელშეუხებლობის გარანტია შემდგომში „ევროპულ საქართველოში“ გაწევრიანების პირობით მიიღო. 

ანზორ აბრალავა: „საქართველოში რევოლუციური კი არა, კონტრრევოლუციური სიტუაციაა“ (ახალი თაობა)

ავტ. მარიამ მჭედლიშვილი

ინტერვიუ ანზორ აბრალავასთან. 

ყოფილი დეპუტატი ანზორ აბრალავა ბოლო დროს ქვეყანაში განვითარებული მოვლენების შეფასებისას ამბობს, რომ რევანშისტული პოლიტიკური ძალები გააქტიურდნენ და მიეტმასნენ ქუჩაში გამოსულ შვილმოკლულ მშობლებს, რომლებიც სამართალს ეძებენ. მისივე თქმით, „ნაციონალურმა მოძრაობამ“ პირადი ტრაგედიებით დამძიმებული ადამიანები პროტესტის მორიგი ტალღისთვის გამოიყენა. აბრალავა ამბობს, რომ „ნაციონალებთან“ ერთად ამბოხებული მასის სათავეში ჩადგომას ცდილობდა არასამთავრობო სექტორიც, მაგრამ არაფერი გამოუვიდათ. 
რესპონდენტი მიხეილ სააკაშვილს და მის თანამოაზრეებს რუსეთის დავალებების შესრულებაში ადანაშაულებს. მისი განმარტებით, საქართველოში ამჟამად არა რევოლუციური, არამედ კონტრრევოლუციური სიტუაციაა, თუმცა, არეულობის მოწყობის მსურველებს მიზნის მიღწევა გაუჭირდებათ. 
ის იიჩნევს, რომ ხელისულფებამ მოღალატე პოლიტიკოსებს საკადრისი პასუხი უნდა გასცეს. 

„ოცნებამ“ ადამიანების მწამებლები სამსახურებში დატოვა“ (ახალი თაობა)

ავტ. გულიკო ბალაძე

ინტერვიუ ვახტანგ მაისაიასთან.

ექსპერტი სამხედრო-პოლიტიკურ საკითხებში ვახტანგ მაისაია ფიქრობს, რომ ქვეყანაში კომიკური სიტუაციაა შექმნილი, რადგან „ნაციონალური მოძრაობა“ ითხოვს თავისივე შექმნილი სისტემის დანგრევას. მისივე თქმით, მიხეილ სააკაშვილი ღიად ემსახურება კრემლის ინტერესებს და მათი დაფინანსებით მოქმედებს საქართველოში.  მაისაია ამის დასადასტურებლად იშველიებს მაგალითს, რომლის თანახმად, „ნაციონალურმა მოძრაობამ“ არჩილ ტატუნაშვილის საქმეზე პარლამენტში მიღებულ რეზოლუციას მხარი არ დაუჭირა. 

მაისაია ვარაუდობს, რომ მთავრობის შემადგენლობა შეიცვლება და ამას დადებით მომენტს უწოდებს. მისი განმარტებით, არაპროფესიონალიზმის და განუკითხაობის ფონზე შს მინისტრმა გიორგი გახარიამ კარგად აჩვენა, რომ კრიზისების მართვის ოსტატია და მმართველობის უნარით გიორგი კვირიკაშვილსაც გაუსწრო. 
მაისაია მისი წამების და არაადამიანური მოპყრობის, ასევე, საქმის ფალსიფიკაციის საქმეზე დაწყებულ გამოძიებასაც ეხმაურება და აცხადებს, რომ შესაძლოა, ძველი ხელისუფლების წარმომადგენლების საკმაოდ მძიმე ბრალდებით გასამართლება მოხდეს. მისივე თქმით, ამ საქმეში ფიგურირებენ სუს-ის მაღალჩინოსნები ოთარ ორჯონიკიძე, ლადო დათაშვილი და ვალერი ზუმბაძე, რომლებიც დღესაც სუს-ში მუშაობენ და მაღალ თანამდებობებს იკავებენ. 

რომან გოცირიძე: „ქვეყანაში სიღარიბე მძვნვარებს“ / ჯანდაცვის პროგრამის უყაირათობუს გამო, ძალიან გაიზარდა ფასები სამედიცინო მომსახურებასა და მედიკამენტებზე (ახალი თაობა)

ავტ. ნონა ცაბაძე

ინტერვიუ რომან გოცირიძესთან.

„ნაციონალური მოძრაობის“ ლიდერი რომან გოცირიძე ქვეყნაში ეკონომიკური მდგომარეობის კრიზისზე მიუთითებს და პასუხისმგებლობას „ქართულ ოცნებას“ აკისრებს. მისი განმარტებით, უმუშევრობამ და რეალური შემოსავლების კელბამ ქვეანაში ღარიბი მოსახლეობის რაოდენობა გაზარდა. 
გოცირიძის შეფასებით, უფასო ჯანდაცვის პროგრამა არაეფექტიანია, რადგან მისი უყაირათობის გამო გაიზარდა ფასები დამედიცინო მედიკამენტებზე და მომსახურებაზე, მოსახლეობა კი მას საკუთარი ჯიბიდან იხდის. 
„შეგვიძლია, 100%-იანი სიზუსტით ვთქვთ, რომ მსოფლიო ბანკის მომავალი წლის ანგარიშში საქართველოში დაფიქსირებული იქნება სიღარიბის მატება და ამ ექვსწლიანი მმართველობის პრობებში, როდესაც ბიძინა ივანიშვილი გვპირდებოდა სამოთხეს და გასაოცარი შედეგებით ევროპის გაკვირვებასმ ჩვენ მართლაც გავაკვირვეთ ევროპა. ექვსი წლის შემდეგ უფრო ღარიბები ვართ, ვიდრე ვიყავით აქამდე!“ - ამბობს დეპუტატი. 
გოცირიძე დასძენს, რომ ქვეყანაში ეკონომიკური აღმავლობის ხანაზე საუბარი მუდმივად სიცრუე იყო, რადგან სტატისტიკის სამსახური ინვესტიციების შესახებ ინფორმაციას აყალბებდა. მისივე თქმით, საქართველოში არ არსებობს არავითარი ინსტრუმენტი, რომელიც დასაქმებულთა რაოდენობას გაზრდის. 

